
SAOPŠTENJE ZA JAVNOST
Inicijativa za razvoj održive energije u Jugoistočnoj i Istočnoj Evropi započela s radom danas u Trstu 

TRST/SARAJEVO, 8. oktobar/listopad 2010. godine – Regionalna inicijativa za razvoj održive energije započela je sa radom danas u Trstu, Italija, na prvom sastanku svoje radne grupe. Sastanak su zajednički organizirali Sekretarijat Vijeća za regionalnu saradnju (RCC) i Izvršni sekretarijat Centralnoevropske inicijative (CEI). 
Regionalna inicijativa za razvoj održive energije (SEDRI), koju su pokrenuli RCC i CEI, radit će na promociji energetske efikasnosti i obnovljivih izvora energije, te doprinositi razvoju održive energije i ublažavanju klimatskih promjena u Jugoistočnoj i Istočnoj Evropi. 
Glavni ciljevi Inicijative su unaprijeđenje pravnog, institucionalnog i regulatornog okvira pogodnog za razvoj održivog regionalnog energetskog sektora, izgradnja malih postrojenja održive energije u svakoj od zainteresiranih članica iz Jugoistočne i Istočne Evrope, te jačanje okvira za regionalnu saradnju na polju održivog razvoja energije, uključujući i saradnju na podizanju svijesti, edukaciji i naučno-istraživačkom radu. 
Miroslav Kukobat, viši stručnjak u Sekretarijatu RCC-a za infrastrukturu i energiju, koji je predsjedavao sastankom, istakao je da će rad ove Inicijative doprinijeti znatnom povećanju regionalnog vlasništva u ovoj oblasti. 
„Ublažavanje klimatskih promjena je ogroman izazov koji iziskuje globalna rješenja, a održiva energija predstavlja najznačajniji instrument borbe sa ovim problemom. To je svrha pokretanja SEDRI-a, te razlog zašto RCC podržava ovu aktivnost“.
Na sastanku su se okupili viši zvaničnici i stručnjaci iz oblasti održive energije iz ministarstava i relevantnih specijaliziranih instituta i agencija iz Albanije, Bjelorusije, Bugarske, Hrvatske, Crne Gore, Moldavije, Rumunije i Srbije. 

Učesnici su razgovarali o prioritetnim područjima djelovanja SEDRI-a i prijedlozima projekata koji nude najviše prostora za saradnju u oblasti održive energije na regionalnom nivou, te su odredili buduće aktivnosti. Predloženi koncept rada je u skladu sa integriranom energetskom i politikom ublažavanja klimatskih promjena EU.
Učesnici sastanka su se dogovorili da će Srbija predsjedavati radnom grupom SEDRI-a u narednom periodu.

_________________________

Kao nasljednik Pakta stabilnosti za Jugoistočnu Evropu, Vijeće za regionalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na ekonomski i društveni razvoj, infrastrukturu i energetiku, pravosuđe i unutrašnje poslove, sigurnosnu saradnju, izgradnju ljudskih potencijala i parlamentarnu saradnju. Sjedište RCC-a je u Sarajevu, Bosna i Hercegovina.
______________________________________________________________________________________

Za više informacija kontaktirajte Dinku Živalj, glasnogovornicu Vijeća za regionalnu saradnju, tel: +387 33 561 700, fax: +387 33 561 725, mob: +387 62 341 881, e-mail: dinka.zivalj@rcc.int, web: www.rcc.int

